
dan glandangan. Ini ada hasilnja dari gentjetan economie asing.
Sekarang biarpoen Tiongkok masi lakoeken tenoenan tangan, materiaal jang digoenaken ada katoen asing. Tjoema dalem taontaon jang blakangan katoen Tiongkok digoenaken dalem pembikinan kaen. Di Shanghai ada brapa banjak fabriek kaen dan
katoen jang bisa bikin kita dengen plahan saingken barang-barang jang di import, kaloe sadja tarief bea tida lagi didalem tangannja orang asing. Boekan sadja kaen bikinan priboemi ada
dikenahken dengen bea export jang tinggi, tapi kapan diselebarken didalem negri sendiri ia dikenahken bea likin jang berat. Dus Tiongkok boekan sadja tida poenja tarief jang melindoengin,
tapi ia sama djoega naekkin tarief bea atas barang-barang boeatan sendiri sebagi lindoengin pada barang-barang asing!
Diwaktoe Perang Doenia, kapan negri asing tida bisa bikin barang-barang boeat di export ka Tiongkok, fabriek katoen dan kaen di Shanghai ada rasaken kamadjoean boeat sementara waktoe. Kaoentoengan besar telah dibikin, dan dividend dari 100 percent telah dibagi, dan kapitalist djadi bertamba. Tapi sesoedahnja perang barang-barang asing kombali bandjirken pasar
di Tiongkok dan fabriek di Shanghai jang soedah bagitoe madjoe telah djadi djato hoetang. Selagi barang-barang priboemi ada
sedeng bergoelet dengen barang-barang asing, Tiongkok poenja
customs boekan sadja tida beri pertoéloengan tapi melindoengi pedagang asing! Ini sama djoega kita gali trench dan boekan sadja tida bisa goenaken itoe boeat tolak moesoe poenja madjoe
tapi dapetken moesoe goenaken itoe boeat kasi labrakan pada kita. Dari itoe, akoe brani kata, gentjetan politiek gampang
diliat dengen njata oleh goendoekan jang paling goblok, tapi
gentjetan economie ada satoe hal jang soelit jang tida ada satoe
hari kita bisa dengen gampang liat itoe. Orang bisa djoega kasiken moeatan jang berat pada diri sendiri.

Sedari Tiongkok boeka perniaga'an dengen bangsa asing, itoe perdagangan telah menoemboe bagitoe besar ibarat toeroennja aliran dikali sa'abisnja hoedjan. Sapoeloe taon doeloe, pemereksa'an ada hoendjoek bahoea itoe balans ada berdjoembla
$ 200,000,000. Dari rapport customs baroe kita dapetken bahoea
dalem taon 1921 import telah melebihi export dengen sadjoembla dari $ 500,000,000, 250 percent, lebih tinggi dalem tempo
sapoeloe taon. Dengen ini rekenan, sesoedahnja liwat sapoeloe taon lagi djoemblanja aken bertamba djadi $ 1,250,000,000.

